ԾԱՆՈՒՑՈՒՄ

անձնական տվյալների մշակման համաձայնությունը ստանալու համար

1. Տվյալների սուբյեկտի ազգանունը, անունը, հայրանունը.

Տվյալների սուբյեկտն այն ֆիզիկական անձն է, որին վերաբերում են անձնական տվյալները: Տվյալների սուբյեկտի անվան, ազգանվան եւ հայրանվան հատվածը կարող է լրացնել հենց տվյալների սուբյեկտը (կամ նրա օրինական ներկայացուցիչը)
2. Անձնական տվյալների մշակման իրավական հիմքերը և նպատակը.


Անձնական տվյալների մշակում է անկախ իրականացման ձևից և եղանակից (այդ թվում՝ ավտոմատացված, տեխնիկական ցանկացած միջոցներ կիրառելու կամ առանց դրանց) ցանկացած գործողություն կամ գործողությունների խումբ, որը կապված է անձնական տվյալները հավաքելու կամ ամրագրելու կամ մուտքագրելու կամ համակարգելու կամ կազմակերպելու կամ պահպանելու կամ օգտագործելու կամ վերափոխելու կամ վերականգնելու կամ փոխանցելու կամ ուղղելու կամ ուղեփակելու կամ ոչնչացնելու կամ այլ գործողություններ կատարելու հետ.

Անձնական տվյալները չեն կարող մշակվել աննպատակ, անձնական տվյալների մշակումն իրավաչափ կլինի, եթե առկա լինի տվյալները մշակելու օրինական (պետական մարմնի դեպքում՝ օրենքով սահմանված, մասնավորի դեպքում՝ օրենքով չարգելված) և որոշակի (կոնկրետ) նպատակ: Ընդհանուր, բազնաթիվ, սկզբնական նպատակի հետ անհամատեղելի կամ անսահմանափակ նպատակներով մշակումը ընդունելի չէ։

Անձնական տվյալների մշակման հիմքերն են տվյալների սուբյեկտի համաձայնությունը կամ օրենքով ուղղակիորեն նախատեսված լինելը կամ տվյալների՝ հանրամատչելի աղբյուրից ձեռք բերված լինելը: Տվյալները հանրամատչելի դառնում են կրկին կամ անձի համաձայնությամբ, կամ օրենքով, ուստի ըստ էության տվյալների մշակման հիմքերն են կամ անձի համաձայնությունը, կամ օրենքը: Հնարավոր է իրավիճակ, որ անձի համաձայնությունը հայցվի օրենքով սահմանված հիմքերով անձնական տվյալների մշակման համար: Օրինակ, գործատուն աշխատողի անձնական տվյալները մշակում է աշխատողի համաձայնությամբ (համաձայությունն արտահայտվում է պայմանագրով), սակայն անխուսափելիորեն այդ իրավահարաբերություններում նաեւ տվյալները մշակվում են Հարկային օրենսգրքի հիմքով՝ ՊԵԿ-ի հետ գործատուի եւ աշխատողի հարաբերություններում: Ուստի, հնարավոր է, որ անհրաժեշտ լինի համաձայնության մեջ տվյալների մշակման հիմքերը համակցված նշել՝ եւ համաձայնությունը, եւ որեւէ իրավական ակտ:

3. Մշակման ենթակա անձնական տվյալների ցանկը.

Տվյալ դեպքում խոսք է գնում ոչ թե անձնական տվյալների շրջանակի, այլ անձնական տվյալների կոնկրետ ցանկի մասին: Օրինակ, ընդունելի չէ, եթե նշվի, որ մշակման են ենթակա անձի անձնական կյանքի վերաբերյալ տվյալներ, քանի որ նման ձեւակերպումը չափազանց ընդհանուր է եւ կարող է ներառել անորոշ ծավալի տվյալներ: Միաժամանակ, ընդհանուր ձեւակերպումը կարող է թույլատրելի լինել, եթե ընդհանուր ձեւակերպումը ենթադրում է տվյալների հստակ շրջանակ: Օրինակ, անձի բնակության հացեն օգտագործելու համաձայնություն հայցելիս պարտադիր չէ տվյալների ցանկում առանձին-առանձին շեշտել՝ երկիրը, քաղաքը, փողոցը, շենքը, բնակարանը կամ տունը եւ այլն, ցանկում միայն «բնակության հասցե» տողը նշելը կհամարվի բավարար կոնկրետ: 
4. Անձնական տվյալների հետ կատարման ենթակա գործողությունների ցանկը, որոնց համար հայցվում է տվյալների սուբյեկտի համաձայնությունը

Այստեղ նշվում է, թե օրինակ ինչպես են տվյալները ստացվելու, ինչպես են ամրագրվելու կամ համակարգվելու, ինչպես կամ ինչ պայմաններում են պահպանվելու, ինչպես են փոխացվելու եւ այլն։
5. Այն անձանց շրջանակը, որոնց կարող են փոխանցվել անձնական տվյալները

Անձնական տվյալները երրորդ անձին փոխանցել է համարվում անձնական տվյալները որոշակի կամ անորոշ շրջանակի այլ անձանց փոխանցելուն կամ դրանց հետ ծանոթացնելուն ուղղված գործողություն, այդ թվում` զանգվածային լրատվության միջոցներով անձնական տվյալները հրապարակելը, տեղեկատվական հաղորդակցման ցանցերում տեղադրելը կամ այլ եղանակով անձնական տվյալներն այլ անձի մատչելի դարձնելը։

Եթե անձնական տվյալների հետ կատարման ենթական գործողությունների շրջանակում նախատեսվում է նաեւ անձնական տվյալները փոխանցել երրորդ անձանց, ապա բավարար չէ միայն նշել փոխանցման փաստի մասին, անհրաժեշտ է նաեւ նշել, թե ում է փոխանցվելու կամ ում կարող է փոխանցվել: Երբեմն սա կարող է վերաբերել նաեւ տվյալների ռեժիմին, օրինակ, եթե համաձայնություն ստացողը նշում է, որ որեւէ մեկին չի փոխանցելու: Կամ հակառակը, եթե համաձայնություն ստացողը որեւէ օրենքով պարտավոր է լինելու տվյալները փոխանցել այլ անձանց կամ մարմինների, ապա անհրաժեշտ կլինի նշել այդ մասին: Օրինակ, «Բանկային գաղտնիքի» մասին օրենքը նախատեսում է որոշ մարմինների շրջանակ, որոնց օրենքով սահմանված դեպքերում եւ կարգով բանկը պարտավոր է տրամադրել հաճախորդի համաձայնությամ հիման վրա ստացված տվյալը: Պրակտիկայում համաձայնություն ստանալու ծանուցում ներկայացնելիս բանկերը, օրինակ, ծանուցման մեջ նշում են, որ հաճախորդի համաձայնությամբ ստացվող տվյալը փոխանցելու են  այս կամ այն մարմնին, ինչպես նաեւ օրենքով նախատեսված դեպքեում օրենքով նախատեսված մարմիններին:

6. Անձնական տվյալների սուբյեկտի համաձայնությունը հայցող մշակողի կամ նրա ներկայացուցչի անվանումը (ազգանունը, անունը, հայրանունը, պաշտոնը) և գտնվելու կամ հաշվառման (փաստացի բնակության) վայրը


Անձնական տվյալներ մշակող է պետական կառավարման կամ տեղական ինքնակառավարման մարմինը, պետական կամ համայնքային հիմնարկը կամ կազմակերպությունը, իրավաբանական կամ ֆիզիկական անձը, որը կազմակերպում և (կամ) իրականացնում է անձնական տվյալների մշակում։
7. Տվյալների սուբյեկտի կողմից անձնական տվյալների ուղղում, ոչնչացում, տվյալների մշակման դադարեցում պահանջելու կամ մշակման հետ կապված այլ գործողություն կատարելու վերաբերյալ տեղեկություններ.


Կախված տվյալների մշակման դեպքից եւ վերաբերելի օրենսդրությունից՝ այստեղ տարբեր կանոններ կարող են գրվել. կարող են նշվել տվյալների մշակումը դադարեցնելու պայմանները (ոչնչացվում են տվյալները, թե փոխանցվում արխիվ կամ այլ մարմնի եւ այլն): Օրինակ, եթե տվյալներ մշակողը չունի տվյալները պահելու պարտականություն, ապա տվյալների սուբյեկտի կողմից համաձայնությունը հետ կանչելու դեպքում տվյալները պարտավոր է ոչնչացնել 10-օրյա ժամկետում: Կարող են համաձայնությամբ սահմանվել ավելի երկար կամ կարճ պահպանման ժամկետներ՝ օրինականության եւ համաչափության սկզբունքների պահպանմամբ: Սակայն, կողմերը կարող են զրկված լինել տվյալների ոչնչացման ժամկետ սահմանելու հնարավորությունից, եթե, ասենք, արխիվային օրենսդրությամբ արդեն իսկ սահմանված են տվյալները որոշակի ժամկետով պահպանելու կանոններ, կամ տվյալները ոչ թե ոչնչացնելու, այլ արխիվին փոխանցելու կանոն: 

8. Հայցվող համաձայնության գործողության ժամկետը, ինչպես նաև համաձայնությունը հետ կանչելու կարգը և դրա հետևանքները:
Համաձայնությունը կարող է տրվել ինչպես մեկանգամյա գործողության, այնպես էլ որոշակի ժամանակահատվածում իրականացվող պարբերական գործողությունների համար: Այս հատվածում նշվում է կամ համաձայնության մեկանգամյա լինելու մասին, կամ այն ժամկետը, որի ընթացքում տվյալները կարող են մշակվել առանց լրացուցիչ համաձայնության: Հետ կանչելու կարգը սովորաբար տարբեր կարող է լինել՝ կախված տվյալների մշակման բնույթից եւ հետեւանքից: Օրինակ, եթե տվյալների մշակումը դադարեցնելու արդյունքում մարդը կարող է զրկվել որեւէ իրավունքից կամ արտոնությունից՝ հնարավոր է իր ռեսուրսները հաշվի առնելով մշակողը սահմանի, որ համաձայնությունը հնարավոր է հետ կանչել միայն անձամբ ներկայանալու կամ թղթային գրության միջոցով: Երբեմն, երբ խոսք է գնում տվյալների էլեկտրոնային մշակման մասին, կարող է կիրառվել նախապես վավերացված կապի միջոցով համաձայնությունը հետ կանչելու մեխանիզմ եւ այլն: 


Ինչպես նշվեց, երբեմն տվյալների մշակումը մինչեւ համաձայնության ժամկետի ավարտը կամ տեւական ժամանակով մշակվելու դեպքում համաձայնությունը հետ կանչելու արդյունքում դադարեցնելը կարող է որեւէ իրավունքի սահմանափակման կամ պարտականության հանգեցնել: Նման դեպքերում ի սկզբանե համաձայնության մեջ այս հատավածում պետք է նշվի այդ հետեւանքի մասին:
